INTERVJU: RUSMIR SENDIĆ, MINISTAR PRIVREDE KANTONA SARAJEVO 


Razgovarao: Adis Hamza BRDARIĆ 


        SARAJEVO, 22. MAJA (ONASA) - Ministar privrede Kantona Sarajevo (KS) Rusmir Sendić u intervjuu za Agenciju ONASA govori, između ostalog, o trenutnom stanju privrede u KS, mjerama za unapređenje ambijenta za poslovanje, reformskim zakonima, planiranim poticajima u privredi, mjerama za prevazilaženja problema u privredi... 

     Rusmir Sendić preuzeo je dužnost ministra privrede KS 13. januara 2011. godine. 

        
        ONASA: Kako ocjenjujete trenutno stanje u kojem se nalazi privreda Kantona Sarajevo? 

        SENDIĆ: Opšta ocjena trenutnog stanja u kojem se nalazi privreda Kantona Sarajevo je da razvoj privrede na ovom području kao i šire u Federaciji BiH nije na zadovoljavajućem nivou na što ukazuje nekoliko parametara. Naime, prema podacima Federalnog zavoda za statistiku i Zavoda za statistiku i informatiku Kantona Sarajevo, zabilježen je pad industrijske proizvodnje u 2010. godini u odnosu na 2009. godinu za 1,8 posto, pad prerađivačke industrije za 3,4 posto, pad zaposlenosti za 0,9 posto i pad cestovnog prijevoza za 53,8 posto. 

        Takođe je zabilježen rast prometa u trgovini na malo za 2,5 posto, prometa u ugostiteljstvu za 4,6 posto, broja turista za 20,6 posto, broja noćenja 18,7 posto, zatim vanjskotrgovinske razmjene za 4,8 posto, izvoza za 17,4 posto, a uvoza za 1,7 posto i neto plaća za 1,9 posto. Istovremeno, stopa nezaposlenosti iznosila je 36,8 posto. 

        Na ovakav zastoj u privredi najviše su uticali recesija, pad investicija, nekontrolisan i prekomjeran uvoz robe, nedovoljnja podrška izvoznicima, visoka opterećenost privrede porezima i raznim taksama, nedostatak legalnih mjera zaštite domaće proizvodnje, visok nivo sive ekonomije, ogroman i veoma složen administrativni sistem itd. 

        ONASA: Što planirate, konkretnije, učiniti na unapređenju ambijenta za privređivanje u KS i privlačenju stranih investicija? Vlada je usvojila Nacrt Zakona o javnom i privatnom partnerstvu i Nacrt Zakona o koncesijama. U čemu se ogleda značaj ovih Zakona? 

        SENDIĆ: Radi unapređenja ambijenta za privređivanje u Kantonu Sarajevo pripremljen je i usvojen Nacrt Zakona o javno-privatnom partnerstvu i Nacrt Zakona o koncesijama, a istovremeno će se krenuti i u obnovu infrastrukture u industrijskim zonama.
 
        Donošenje ovih zakona treba da aktivira raspoložive resurse razvoja i osigura efikasnije korištenje postojećih ekonomskih potencijala na Kantonu Sarajevo. Deficiti javne potrošnje, a posebno budžetski deficiti doveli su od 2009. godine skoro sve nivoe vlasti u BiH u teškoće u vezi sa finansiranjem razvojnih projekata i budžete sveli uglavnom na financiranje administrativno-socijalnih funkcija države. U takvoj situaciji razuman je pristup koji nastoji privući sve veći obim privatnog kapitala za financiranje javnih potreba, odnosno javnih servisa. Tako se stvara preokret u politikama razvoja koji ide u dva pravca. 

        Prvi je eliminiranje monopola javnih poduzeća u korištenju prirodnih i stvorenih resursa i pružanju javnih servisa. Tako se ukida državni monopol u njihovom korištenju koji često vodi neefikasnom korištenju resursa i niskom kvalitetu pružanja javnih servisa. Privlačenjem privatnog kapitala da putem koncesija koristi prirodne i javne resurse i pruža javne servise stvaraju se uvjeti za rast investicija, ekonomski razvoj i rast i povećanje zaposlenosti. 

        Drugi pravac promjena se tiče javno privatnog partnerstva (JPP) kojim se stvaraju uvjeti da privatni partner pruža odgovarajuće javne usluge putem investiranja u gradnju, rekonstrukciju, upravljanje i održavanje kapaciteta za zadovoljavanje javnih potreba (infrastruktura, komunalne potrebe, zdravstvo, školstvo, socijalne institucije, komunikacije, i druge oblasti). U nekim slučajevima JPP uključuje i koncesione aranžmane kada su oni pogodan način da se osigura efikasno pružanje javnih usluga. 

        ONASA: Šta to konkretnije znači? Koje su prednosti javno-privatnog partnerstva? 

        SENDIĆ: Prednosti javno-privatnog partnerstva su: lakši i jednostavniji način obezbjeđenja sredstava; povećanje kvaliteta i rasterećenje tekućeg zaduživanja; brža integracija novih tehnologija; mobilisanje neplasiranih finansijskih sredstava privatnog sektora; podsticaj za investiranje privatnih kompanija u infrastrukturne objekte; povećanje broja radnih mjesta u novoizgrađenim objektima, kao i u građevinskim firmama koje bi bile uključene u poso sa javnim sektorom. 

ONASA: Koje vrste izmjena se uvode donošenjem Zakona o koncesijama? 

SENDIĆ: Izmjene koje možemo očekivati donošenjem Zakona o koncesijama su npr. uvođenje fizičkih lica u svojstvu koncesionara. Naime, dosadašnje zakonsko rješenje je bilo da se u svojstvu koncesionara mogu pojaviti pravna lica – domaća i strana. Istovremeno, izmjene se tiču i proširenja predmeta koncesije, zatim u planskom pristupu dodjeli koncesija , u uključivanju jedinica lokalne samouprave u odlučivanju o dodjeli koncesije, te u pojednostavljenju postupka dodjele koncesije jer će se skratiti postupak dodjele, a s obzirom na to da je dosadašnje iskustvo ukazivalo na činjenicu kako je postupak dodjele koncesije u najboljem slučaju trajao šest mjeseci. 

        Takođe, kao jedan od bitnih kriterija pri izboru najpovoljnijeg ponuđača uzimaju se investicije i zapošljavanje, a to prethodna zakonska rješenja nisu predvidjela. Istovremeno, tu je i nadzor nad koncesionarom, zatim uvođenje Registra potpisanih koncesionih ugovora, koji će voditi  Ministarstvo finansija, te uođenje obaveze da i javna preduzeća potpisuju ugovor o koncesiji. 
ONASA: Kolika su ukupna dugovanja koncesionara KS? 
SENDIĆ: Ukupna dugovanja koncesionara Kantona Sarajevo po osnovu eksploatacije mineralnih sirovina i potpisanih koncesionih ugovora su 800.894,89 KM. 
ONASA: Ministarstvo svake godine dodjeljuje sredstva za podsticaj u privredi. Koliko je ove godine planirano sredstava, na koji način se ona dodjeljuju i mislite li da su dostatna?
SENDIĆ: Ove godine Ministarstvo privrede je za podsticaj u poljoprivredi izdvojilo 3.615.000 KM i ova sredstva se dodjeljuju poljoprivrednicima po osnovu Zakona o novčanim podsticajima, ukoliko ispunjavaju Zakonom propisane uslove. Naravno da ova sredstva nisu dovoljna, ali je takođe činjenica da su najmanje smanjena u odnosu na druge stavke Budžeta. 
ONASA: Koje privredne grane imaju najveći potencijal za razvoj KS i koje korake poduzimate kako bi se privreda oporavila? 

        SENDIĆ: Privredne grane koje imaju najveće potencijale za ulaganje na području Kantona Sarajevo su: turizam, poljoprivreda, vodoprivreda, šumarstvo, industrijska prerada drveta, metaloprerađivačka i elektro industrija, proizvodnja prehrambenih proizvoda i građevinarstvo. 
        Turizam kao strateška privredna grana u Kantonu Sarajevo, kao i u BiH, predstavlja značajne potencijale i veliko tržište, posebno u izvoznom segmentu. Cijelo područje Kantona sa turističkog aspekta je vrlo interesantno i atraktivno i raspolaže kulturno-historijskim i prirodnim potencijalima neophodnim za različite vidove razvoja turizma, a to su: planine (Bjelašnica, Igman, Treskavica, Trebević i dr.), rijeke, speološki objekti, kulturno-historijski objekti, kongresni te smještajni objekti. Tu je smješten glavni grad države, brojna diplomatsko konzularna predstavništva, finansijske institucije itd. 
        Značaj turizma ogleda se i u tome što za svoje potrebe angažira veliki broj drugih privrednih djelatnosti, a samim tim dovodi i do upošljavanja velikog broja radne snage. 
        
        ONASA: U kojem pravcu će biti poduzete aktivnosti Vlade KS u oblastima koje ste naveli? 


SENDIĆ: Aktivnosti Vlade Kantona Sarajevo vezane za ovu oblast biće usmjerene na revitalizaciju prostora Igman – Bjelašnica sa namjenom korištenja svih 12 mjeseci, na ubrzanje projektovanja i izgradnju poslovnih i hotelskih objekata, trgovačkih centara i centara za zabave na široj lokaciji Marijin Dvora i Skenderije te izgradnju infrastrukture. 

        Tu je i oblast vodoprivrede odnosno korištenje vodnih resursa bilo da se radi o termalnim, termomineralnim i vodama za piće, korištenje vodnih tokova za razvoj sporta, ribolova, lova i turizma, realizaciji javnih radova na uređenju riječnih korita u cilju zaštite od poplava. 
        Svakako, značajna je i oblast poljoprivredne proizvodnje odnosno proizvodnja ekološki zdrave hrane u svim segmentima proizvodnje kao što je stočarstvo, ratarstvo, povrtlarstvo, voćarstvo i dr., te oblast šumarstva u smislu obezbjeđenja racionalnog i održivog gospodarenja šumama, certrificiranja šuma, podrške razvoju malih i srednjih preduzeća za sakupljanje, proizvodnja i prerada sporednih šumskih proizvoda, prerada drveta i proizvodnja finalnih proizvoda, realizacija javnih radova u pošumljavanju većih površina šumskih goleti... 

            ONASA:  U kakvom je stanju industrijska proizvodnja KS? 

        SENDIĆ: Industrijska prerada drveta na području Kantona Sarajevo, u odnosu na druge industrije, u poslijeratnom periodu, uspjela se podići na ekonomski uspješan nivo, zahvaljujući raspoloživim potencijalima, a svakako uz osvojenu tehnologiju rada i postignuti kvalitet proizvoda. To se posebno odnosi na proizvodnju namještaja.
 
        Problem u ovom segmentu je diskontinuitet i nesigurnost obezbjeđenju osnovne sirovine – građe, kao i educiranost kadrova,  nedostatak uređenih ISO standarda i certifikacije šuma, te informacijiskih sistema, koja ne prati savremene trendove u drvnoj industriji. Formiranje klastera u drvopreradi i u nekim drugim prerađivačkim granama, trebalo bi umnogome pomoći da se koriste nove tehnologije, te da se podstiče povezivanje malih i srednjih preduzeća u cilju zajedničkog nastupa na tržištu, posebno stranom. 
        Istovremeno, metaloprerađivačka i elektroindustrija čine napore da svojim kvalitetom proizvoda zadrže osvojena tržišta i kupce, iako je proizvodna oprema u velikom broju kompanija zastarjela, pa ih čini nekonkurentnim na tržištu. Većina poslovnih subjekata iz ovih grana prerađivačke industrije posjeduje certifikat ISO 9001:2000 ili su u fazi uvođenja sistema upravljanja kvalitetom prema ovom standardu, što svakako doprinosi većoj konkurentnosti njihovih proizvoda na tržištu. 

        Istovremeno, proizvodnja prehranbenih proizvoda predstavlja respektabilan dio ukupne privrede u Kantonu. Kompletna prehrambena industrija ima prvorazredan značaj za razvoj poljoprivredne proizvodnje. Od prijeratnih velikih industrijskih kapaciteta u ovom segmentu, nakon procesa privatizacije nastala su mala i srednja preduzeća. Značajni su izgrađeni kapaciteti u kojima se prerađuju različite sirovine biljnog i animalnog porijekla.
 
        Uvođenje novih tehnologija u postojećoj industriji, sa posebnim akcentom na zaštitu životne sredine, te prihvatanje međunarodnih standarda kvaliteta, jedan je od prioriteta u ovoj oblasti. 
  

        ONASA: Od 2006. do 2010. godine Privredna komora Kantona Sarajevo uputila je više od 100 konkretnih prijedloga za rješavanje problema u privredi, s preporukom da se osigura snažnija koordinacija poslovnog sektora i nadležnih državnih organa. Da li ste upoznati sa zahtjevima privrednika? 

        SENDIĆ: Sa nekim od prijedloga mjera Privredne Komore sam upoznat. Obzirom da su većina predloženih mjera i njihovog rješavanja u nadležnosti BiH ili Federacije BiH, Ministarstvo privrede i Vlada Kantona već su poduzeli određene aktivnosti u realizaciji mjera iz nadležnosti Kantona. 
        Ovdje mislim na npr: povećanje efikasnosti kantonalne administracije, zatim na intenziviranje aktivnosti i planiranje sredstava za dalji razvoj industrijskih zona, na Nacrt Zakona o koncesijama i Zakona o javno – privatnom partnerstvu koji su već u javnoj raspravi, zatim na iniciranje aktivnosti na pripremi projekata u cilju korištenja sredstava evropskih fondova podrške lokalnom i regionalnom razvoju, javnu raspravu o Budžetu Kantona za 2011. godinu... 
        
        ONASA: Možete li najaviti neki od razvojinih projekata koji će uz intervenciju Ministarstva uskoro biti realiziran, a u konačnici će doprinositi novim zapošljavanjima? 

        SENDIĆ: U budžetu Kantona Sarajevo planirana su sredstva za Industrijske zone na području Kantona. Infrastrukturnim opremanjem, rješavanjem imovinsko-pravnih odnosa i drugim aktivnostima, intenzivirat će se razvoj industrijskih zona, te ubrzati stvaranje uslova za ustupanje prostora proizvodnim kompanijama. Pošto u nekim zonama već postoji dobra infrastruktura, moguće je vrlo brzo da u postojećim prostorima kompanije koje su zainteresovane, pokrenu proizvodne aktivnosti (Slobodna zona Vogošća, Energoinvest-Stup, Željezara Ilijaš, Famos-Hrasnica i druge). 
        Isto tako, važno je istaći da su Zone koje posjeduju svu potrebnu infrastrukturu i imaju dovoljno slobodnih prostora, pogodne za uspostavljanje klastera. Formiranje klastera bi umnogome pomoglo da se u proizvodnji koriste nove tehnologije proizvodnje, obrade i prerade, kao da se uspostavi adekvatna kontrola proizvoda. Mnoge domaće kompanije rade po evropskim standardima, ali ne mogu izvoziti, jer njihovi proizvodi nisu certrificirani, a time nisu ni konkurentni na tržištu. Ulaganjem budžetskih sredstava u Industrijske zone, insistirat ćemo na realizaciji projekta iz proizvodnje koji će, pored navedenog, akcent staviti na povećanje broja zaposlenih. 
 
        Kako bi ove aktivnosti bile uspješno realizovane i kako bi se privukli investitori, u proceduri je donošenje već navedenih zakona koji će doprinijeti razvoju privrede na području KS. 
        Takođe Vlada Kantona Sarajevo će pružiti podršku i podsticajnim mjerama uticati na razvoj navedenih oblasti, a posebno putem podrške razvojnih projekata u funkciji povećanja zaposlenosti i proizvodnje, promocije prirodnih i kulturno historijskih bogatstava Kantona Sarajevo te stvaranju povoljnog ambijenta za privlačenje stranih investicija u naprijed navedenim oblastima. 
        Pored navedenog Vlada Kantona Sarajevo će takođe putem prvog regionalnog predstavništva u Briselu vršiti promociju i predstavljanje privrednih, kulturnih i turističkih potencijala Kantona Sarajevo, a sve u cilju stvaranja pozitivne slike Kantona Sarajevo prema drugim evropskim regijama i privlačenja stranih investicija odnosno ulaganja u privredne djelatnosti koje imaju najveći potencijal. (kraj) 
